
Azərbaycanın ictimai-siyasi həyatında özünəməxsus yeri və rolu 
olan, ümumxalq partiyasına çevrilən, ölkəmizin əsas siyasi partiyası 
kimi çox böyük nüfuz qazanan Yeni Azərbaycan Partiyasının 

yaranmasının 30 ili tamam olur. Ötən 30 il ərzində Yeni Azərbaycan 
Partiyası çox önəmli və şərəfli yol keçmişdir. 

 Bu tarix 770 mindən artıq insanı 
öz sıralarında birləşdirən, milyon-
larla təəssübkeşi olan bir təşkilatın 
fəaliyyətində əhəmiyyətli məqam 
olmaqla yanaşı, həmçinin ölkəmizin 
müstəqillik tarixində əlahiddə siyasi 
hadisədir. Çünki ulu öndər Heydər 
Əliyevin yaratdığı YAP müstəqillik 
illərində Azərbaycan dövlətinin qa-
zandığı bütün uğurların müəllifi 
olan, indiki iqtidarın komandasını 
təşkil edən hakim partiya, siyasi 
mərkəzdir.

Azərbaycanın dövlət 
müstəqilliyinin bərpa edilməsi, 
ölkənin düşdüyü xaos və anarxiya-
dan, siyasi, sosial-iqtisadi və hərbi 
böhrandan çıxarılması, istiqlalımı-
zın dönməzliyinin təmin olunması 
və hazırda Prezident İlham Əliyevin 
rəhbərliyi ilə həyata keçirilən geniş 
və çoxşaxəli islahatlar, sosial-iqti-
sadi inkişaf, ərazi bütövlüyümüzün 
bərpası, işğal olunmuş torpaqla-
rımızın azad edilməsi məhz Yeni 
Azərbaycan Partiyasının lideri, 
müstəqil Azərbaycan dövlətinin ba-
nisi, ümummilli lider Heydər Əliyevin 
müəyyən etdiyi inkişaf konsepsiyası 
və siyasi xətti ilə bağlıdır.

Yeni Azərbaycan Partiyasının 
yarandığı 90-cı illərin əvvəli ölkəmiz 
üçün fəlakətli illər idi. Respublikamız 
“olum, ya ölüm” dilemması qarşı-
sında qalmışdı. Həmin illərdə Nax-
çıvanda baş verən tarixi hadisələr 
və bu hadisələrin önündə dayanan 
müdrik şəxsiyyət Heydər Əliyevin 
fəaliyyəti Azərbaycan xalqının öz 
müqəddəratını həll etməsində mü-
hüm rol oynamışdır. Heydər Əliyev 
1990-cı il iyul ayının 22-dən artıq 
Naxçıvanda idi. 1991-ci il sentyabrın 
3-də isə əhalinin tələbi ilə Naxçıvan 
Muxtar Respublikası Ali Məclisinin 
Sədri seçilmişdi. 

O zaman respublikanın taleyüklü 
məsələləri Naxçıvanda həll edilirdi. 
Heydər Əliyevin sədrliyi ilə Naxçı-
van MSSR Ali Sovetinin sessiya-
sında “Naxçıvan MSSR-in adının 
dəyişidirilməsi haqqında”, “Naxçıvan 
MR Ali Dövlət Hakimiyyəti orqanı 
haqqında”, “Naxçıvan Muxtar Res-
publikasının dövlət rəmzləri haq-
qında” tarixi qərarlar qəbul edildi. 
Həyat göstərdi ki, Heydər Əliyevin 
Naxçıvandan başladığı tamamilə 
yeni kurs, yeni yanaşma tərzi və 
demokratik dəyişikliklər müstəqil 
Azərbaycan dövlətinin qarşısında 
duran vəzifələrin ana xəttidir. Yeni 
Azərbaycan Partiyasının yaran-
masının tarixi zərurəti də bununla 
bağlı idi. Bunun ikinci səbəbi isə 
Xalq Cəbhəsi iqtidarının yeritdiyi 
siyasətlə xalqın barışmaması idi.

Bu siyasət ölkənin siyasi varlığını 
təhlükə qarşısında qoymuşdu. Xal-
qın ümumi narazılığı getdikcə daha 
çox vahid siyasi axarda birləşir, siya-
si hərəkata çevrilirdi. Xalqın içindən, 
onun qəlbindən gələn bu güclü axı-
nı duyan Azərbaycanın mütərəqqi 
ziyalıları 1992-ci il oktyabrın 16-da 
Naxçıvana, Heydər Əliyevə müraciət 
edərək ona yeni yaranmaqda olan 
siyasi hərəkata rəhbərliyi öz üzərinə 
götürməyi xahiş etdilər. Bu müraciəti 
91 nəfər ziyalı imzalamışdı. Əslində 
isə, bu, bütün xalqın ürəyinin səsi və 
arzusu idi.

Yeni Azərbaycan Partiya-
sının təsis konfransını Bakıda 
keçirməyə imkan vermədilər. 1992-
ci ilin noyabrın 21-də Naxçıvanda 
C.Məmmədquluzadə adına Dövlət 
Dram Teatrının binasında (indiki 
Milli Dövlət Dram Teatrının binası) 
Yeni Azərbaycan Partiyasının birinci 
Ümumrespublika təsis konfransı ke-
çirildi. Konfransda Azərbaycanın 40 

bölgəsindən, rayon və şəhərindən 
550-dən çox nümayəndə iştirak edir-
di. Ümummilli lider Heydər Əliyev 
konfransda Yeni Azərbaycan Parti-
yasının sədri seçildi. Heydər Əliyev 
konfransda böyük tarixi nitq söylədi. 

YAP-ın yaranması Azərbaycan 
xalqının tarixində çox əlamətdar 
hadisə idi. Respublika əhalisi – 
sadə əmək adamları, ziyalılar, bütün 
təbəqələrdən olan insanlar Heydər 
Əliyevin yenidən siyasət meydanına 
qayıtmasını ruh yüksəkliyi ilə qar-
şıladılar. Naxçıvanda əsası qoyul-
muş Yeni Azərbaycan Partiyasının 
elə Naxçıvanda da ilk təşkilatları 
yaranmağa başladı. Bir-birinin ar-
dınca Şərur, Babək, Culfa, Şahbuz 
və b. rayonlarda təsis konfransları 
keçirilərək YAP-ın rayon təşkilatları 
yaradıldı. Nəticədə YAP-ın ən 
mütəşəkkil və fəal dəstəsi Naxçıvan 
Muxtar Respublikasında formalaşdı. 

Yeni Azərbaycan Partiyası 1993-
cü ilin iyununda iqtidar partiyası-
na çevrildi. 1993-cü il iyinun 15-də 
Azərbycan respublikası Ali Sovetinin 
sədri seçilən Heydər Əliyev 1993-cü 
il oktyabrın 3-də Azərbaycan Res-
publikasının Prezidenti seçildi. Xal-
qımız YAP-ın sədri, ölkə  Prezidenti 
Heydər Əliyevin ətrafında daha 
sıx birləşdi. 1993–2003-cü illər 
Azərbaycan tarixinə dirçəliş illəri 
kimi daxil oldu. İqtisadi sahədə ya-
şanan tənəzzül aradan qaldırıldı, 
siyasi proseslər müsbət məcrada 
inkişaf etməyə başladı. 

Ölkəmizdə siyasi plüralizm, de-
mokratiya, söz azadlığı bərqərar 
oldu. Çoxpartiyalı sistemin yaradıl-
masında Yeni Azərbaycan Partiya-
sının rolu inkaredilməzdir. Partiya 
30 illik fəaliyyəti dövründə ölkəmizin 
qarşısında duran mühüm vəzifələrin 
uğurla yerinə yetirilməsi üçün əzmlə 
çalışmış, qarşıya çıxan problemləri 
həll etmiş, dünyanın lider dövlətinə 
çevrilmişdir.

2001-ci ildə YAP sədrinin birin-
ci müavini seçilən İlham Əliyev indi 
ümummilli və ümumxalq xarakteri 
daşıyan partiyaya uğurla rəhbərlik 

edir. Ölkə Prezidenti kimi İlham 
Əliyev hazırda dünyada ən nüfuzlu 
dövlət rəhbəri kimi tanınır. Ümum-
milli liderimizin siyasi kursunu uğurla 
davam etdirən İlham Əliyev özünün 
siyasi, iqtisadi, diplomatik, ictimai 
fəaliyyəti ilə nümayiş etdirdi ki, bu 
yolu davam etdirmək üçün ən layiqli 
şəxsdir. 

Ölkə daxilində həyata keçirilən 
mütərəqqi sosial-iqtisadi isla-
hatlar Azərbaycanda sürətli in-
kişafa real zəmin yaratdı. İqti-
sadi güc artdıqca, dövlət ordu 
quruculuğu, silahlı qüvvələrin ar-
senalının gücləndirilməsi prose-
sini də müasirləşdirdi və artırdı. 
Azərbaycanın ən ağrılı dərdi olan Qa-
rabağ problemi 2 il əvvəl  Prezident 

İlham Əliyevin gerçəkləşdirdiyi iq-
tisadi, siyasi, hərbi və diplomatik 
islahat və layihələrlə uğurlu həllini 
tapdı. Azərbaycan Silahlı Qüvvələri 
XXI əsr müharibəsi ilə düşməni tor-
paqlarımızdan qovdu. 

Son illərdə Naxçıvan Muxtar 
Respublikasında aparılan böyük 
quruculuq işləri və bu quruculuq 
işlərinin həyata keçirilməsində fəal 
çalışan YAP üzvlərinin uğurları 
ictimaiyyət tərəfindən razılıqla qar-
şılanır. Yeni Azərbaycan Partiyası 
muxtar respublika təşkilatının sədri, 
Muxtar Respublika Ali Məclisinin 
Sədri Vasif Talıbovun Naxçıvanın 
həyatının bütün sahələrinin inki-
şafı, tərəqqisi üçün apardığı işlər, 
qazanılan uğurlar eyni zamanda, 
YAP muxtar respublika təşkilatının 
uğurlarıdır. Yarandığı ilk dövrdə YAP 
muxtar respublika təşkilatında 1118 
nəfər üzv olmuşdusa, hazırda parti-
ya üzvlərinin sayı 58 min nəfəri keç-
mişdir. Bunlar 506 ərazi ilk partiya 
təşkilatlarında birləşmişlər. 

Yeni Azərbaycan Partiyası çox-
partiyalı sistemdə öz layiqli yerini 
tutmuş, cəmiyyətin əsas aparı-
cı siyasi partiyasına – ümumxalq, 
ümummilli partiyaya çevrilmiş-
dir. Yeni Azərbaycan Partiyasının 
ötən il keçirilmiş VII Qurultayında 
qeyd olunduğu kimi, bu siyasi qu-
rum nəinki Azərbaycanın, eləcə də 
Cənubi Qafqazın ən böyük siyasi 
təşkilatıdır. 

Bu günlərdə 30 illik yubileyini 
təntənə ilə qeyd edən YAP ölkə qar-
şısında duran möhtəşəm vəzifələri 
yeniləşmiş formatda daha fəal icra 
etməkdədir. Azərbaycanın hərtərəfli 
yeniləşməsinin önündə gedən Yeni 
Azərbaycan Partiyası bundan sonra 
da ölkəmizin aparıcı siyasi qüvvəsi 
olaraq rol, mövqe və nüfuzunu qoru-
yub saxlayacaqdır.

İsmayıl HACIYEV, 
AMEA Naxçıvan Bölməsinin 

sədri, YAP Naxçıvan MR 
Təşkilatı İdarə Heyətinin üzvü

Naxçıvan Dövlət Universitetində konfrans  
Naxçıvan Dövlət Universitetində “Yeni Azərbaycan Partiyası müstəqil Azərbaycanın 

aparıcı siyasi qüvvəsidir” mövzusunda elmi-praktik konfrans keçirilib. Muxtar respublika 
ictimaiyyəti nümayəndələrinin iştirakı etdiyi toplantı partiyanın 30 illik yubileyinə həsr 
olunub.

YAP Naxçıvan Muxtar Respublika 
təşkilatı sədrinin müavini Anar İbrahimov 
bildirib ki, çağdaş tarixinmizə unudulmaz və 
möhtəşəm gün kimi daxil olan 1992-ci ilin 21 
noyabr günü müstəqil ölkənin ictimai-siyasi 
həyatında yeni başlanğıc sayılır. Ümum-
milli lider Heydər Əliyevin rəhbərliyi və ide-
yaları əsasında qurulan Yeni Azərbaycan 
Partiyasının 30 illik inkişaf tarixi göstərdi ki, 
bu təşkilatı yaradanlar 30 il əvvəl müstəqil 
dövlətimizin siyasi-iqtisadi, sosial-mədəni 
inkişafının istiqamətini düzgün müəyyən 
ediblər. 

Konfransda AMEA Naxçıvan Bölməsinin 
Tarix, Etnoqrafiya və Arxeologiya İnstitutu-
nun direktoru Fəxrəddin Səfərli, NDU-nun iq-

tisadiyyat kafedrasının müdiri Ceyhun Mah-
mudov, Naxçıvan Müəllimlər İnstitutunun 
prorektoru Çapay Quliyev, “Naxçıvan” Uni-
versiteti idarəetmə fakültəsinin dekanı Tu-
ral Məmmədzadə çıxışlarında qeyd ediblər 
ki, Yeni Azərbaycan Partiyasının ideyaları 
ətrafında birləşən xalqımız ötən dövrdə ulu 
öndər Heydər Əliyev siyasətinə sadiq qalmış, 
böyük əzm və qətiyyət göstərərək Vətənimizi 
işıqlı gələcəyə aparmışdır.

Sonda YAP sıralarına qəbul edilmiş 
gənclərə vəsiqələr verilib. Mərasim konsert 
proqramı ilə başa çatıb.

“Xalq qəzeti”

Yeni Azərbaycan Partiyası – 30

Hərtərəfli yeniləşmənin  
önündə gedən partiya

Milli bayrağın şanlı  
Naxçıvan tarixçəsi

Azərbaycanın ərazi bütövlüyü və dövlətçiliyin bərpası uğrunda ümumxalq mübarizəsinin 
başlanğıcı olmuş, müstəqillik tariximizə Milli Dirçəliş Günü kimi daxil olmuş 1988-ci ilin 17 
Noyabrının ikinci ildönümündə Meydan hərəkatı zamanı xalqın başı üzərinə qaldırılmış milli 
bayrağımız Naxçıvanda dövlət bayrağı statusu almışdır. 

Bu qədim diyarın tarixinin ən şanlı 
hadisələrindən biri sayılan həmin aksiyanın 
baş verdiyi gün Naxçıvan Muxtar Respubli-
kası Ali Məclisi Sədrinin 2014-cü il noyabrın 
17-də imzaladığı sərəncama əsasən, hər il 
müxtar respublikada “Azərbaycan Dövlət 
Bayrağının Naxçıvanda Qaldırıldığı Gün” 
kimi qeyd edilir.

Azərbaycan Xalq Cümhuriyyətinin dövlət 
rəmzlərindən olan üçrəngli, ay-ulduzlu bay-
rağımızın müstəqil Azərbaycanın da dövlət 
rəmzinə çevrilməsinin başlanğıcı ümummil-
li lideri Heydər Əliyevin tarixi xidmətləri ilə 
bağlıdır. Ulu öndər Heydər Əliyevin 1990-cı 
ilin iyulunda Naxçıvana qayıdışı həm də milli 
dövlətçiliyimizin bərpası istiqamətində atdı-
ğı böyük  addımlarla Azərbaycanın dünyəvi 

dövlət kimi gələcək fəaliyyətinin ideoloji 
əsaslarını müəyyən etmişdir. 

1990-cı il noyabrın 17-də Naxçıvan Ali 
Sovetinin sessiyasında muxtar respubli-
ka parlamentinin Sədri Heydər Əliyevin 
təşəbbüsü ilə taleyüklü məsələlər müzakirə 
olunmuş – “Naxçıvan Muxtar Sovet Sosialist 
Respublikasının adının dəyişdirilməsi haq-
qında”, “Naxçıvan Muxtar Respublikası Ali 
Dövlət hakimiyyəti orqanı haqqında”, “Naxçı-
van Muxtar Respublikasının Dövlət rəmzləri 
haqqında” tarixi qərarlar qəbul edilmişdir. 
Xüsusilə, “Naxçıvan Muxtar Respublikasının 
Dövlət rəmzləri haqqında” qərara əsasən 
müstəqilliyimizin əsas atributlarından olan 
Azərbaycan Xalq Cümhuriyyətinin üçrəngli 
bayrağı Naxçıvan Muxtar Respublikasının 
Dövlət Bayrağı kimi qəbul olunmuşdur. 

Həmin qərarın 3-cü bəndində  Azərbaycan 
Xalq Cümhuriyyətinin üçrəngli Dövlət Bayra-
ğının, bütövlükdə, Azərbaycan SSR-in dövlət 
rəmzi kimi təsis edilməsi məsələsi qanunve-
ricilik təşəbbüsü qaydasında Azərbaycan 
SSR Ali Sovetindən xahiş edilmişdir. Məhz 
həmin gün üçrəngli bayrağımız 70 ildən son-
ra ilk dəfə rəsmi olaraq Naxçıvanda dalğa-
landırılmış, dövlət atributlarımızla bağlı çox 
mühüm qərarlar qəbul edilmişdir. Kommu-
nist partiyasının hökm sürdüyü bir dövrdə 
belə bir qərarın verilməsi böyük cəsarət və 
qətiyyət tələb edirdi. 

Azərbaycanın müstəqilliyinə gedən yol 
da o gündən başlamışdır. Prezident İlham 
Əliyev sonralar bu barədə belə demişdir: “Ulu 
öndər Heydər Əliyevin rəhbərliyi altında Nax-
çıvan Ali Sovetinin sessiyasında Azərbaycan 
Xalq Cümhuriyyətinin bayrağı Naxçıvanda 
Dövlət Bayrağı kimi təsdiq edildi... Bizim 
müstəqilliyə gedən yolumuz o gündən baş-
lamışdır. Məhz Xalq Cümhuriyyətinin bay-
rağının Dövlət Bayrağı kimi qəbul olunması 
Azərbaycanı müstəqilliyə daha da yaxınlaş-
dırmış və ölkəmizdə gedən proseslərə güclü 
təkan vermişdir”.

1991-ci il fevral ayının 5-də Azərbaycan 
Respublikası Ali Soveti Naxçıvan Muxtar 
Respublikası Ali Məclisinin vəsatətinə baxa-

raq üçrəngli bayrağın Azərbaycanın Dövlət 
Bayrağı kimi qəbul edilməsi haqqında qanun 
qəbul etmişdir. Dünya şöhrətli siyasətçi və 
görkəmli dövlət xadimi Heydər Əliyev 1993-
cü ildə xalqın təkidli tələbi ilə Azərbaycanda 
siyasi hakimiyyətə qayıtdıqdan sonra, 1995-
ci ildə ümumxalq referendumu ilə qəbul edil-
miş Azərbaycan Respublikasının Konstitu-
siyasında üçrəngli bayrağımız dövlət rəmzi 
kimi təsbit edilmişdir. 

Dövlət bayrağına böyük sevgisini ümum-
milli lider belə ifadə etmişdir: “Azərbaycanın 
bayrağı, sadəcə, bayraq deyil. O, bizim 
dövlətçiliyimizin, müstəqilliyimizin rəmzidir. 
Gərək hər bir evdə Azərbaycan dövlətinin 
bayrağı olsun, hər bir ailə Azərbaycan bay-
rağına itaət etsin. Bu bayraq gərək hər bir 

ailənin həyatının əziz bir hissəsi olsun”.
Ümummilli liderin yolunu uğurla davam 

etdirən Prezident İlham Əliyevin milli ide-
allara bağlılığı özünü həm də üçrəngli bay-
rağımıza münasibətdə qabarıq göstərir. 
Dövlət başçısının 2007-ci il 17 noyabr tarixli 
sərəncamına əsasən, Bakı şəhərində Dövlət 
Bayrağı Meydanı yaradılmışdır. 2010-cu 
il mayın 29-da isə “Ginnes” dünya rekord-
ları təşkilatı Azərbaycanın Dövlət Bayrağı 
Dirəyinin dünyada ən hündür bayraq dirəyi 
olduğunu təsdiq etmişdir. Sevindirici haldır 
ki, paytaxt Bakıdan sonra ölkəmizin əksər 
bölgələrində üçrəngli bayrağımızın şərəfinə 
meydanlar yaradılmışdır. 

Naxçıvan Muxtar Respublikası Ali 
Məclisinin Sədrinin müvafiq sərəncamı ilə 
Naxçıvan şəhərində yaradılmış Dövlət Bay-
rağı Meydanı və Muzeyinin isə 2014-cü il no-
yabrın 17-də Naxçıvan şəhərində təntənəli 
açılış mərasimi keçirilmişdir. Naxçıvan Bay-
raq Muzeyində ümummilli liderimiz Heydər 
Əliyevin təşəbbüsü ilə 1990-cı il noyabrın 17-
də Naxçıvan Muxtar Respublikasının ali qa-
nunverici orqanında qəbul olunan “Naxçıvan 
Muxtar Respublikasının Dövlət rəmzləri haq-
qında” Qərarın surəti və həmin tarixi günə 
aid fotoşəkillər, tarixən Naxçıvan ərazisində 
mövcud olmuş dövlətlərin, eləcə də Naxçı-
van xanlığının bərpa olunmuş bayraqları, 
gerbləri və inzibati xəritələri, Naxçıvan xan-
lığının süvari dəstələrinə verilən bayraqlar, 
döyüşçü libasları saxlanılır.

Azərbaycan bayrağı hər birimizin 
müqəddəs and yeri, qürur mənbəyimizdir. Bu 
gün üçrəngli bayrağımız nəinki dünyanın ən 
nüfuzlu beynəlxalq təşkilatlarında, mötəbər 
məclislərdə, həm də müzəffər Ali Baş Ko-
mandan cənab İlham Əliyevin qətiyyəti, 
xalqımızın milli birliyi sayəsində illərdir, 
həsrətində olduğumuz Cəbrayılda, Füzulidə, 
Zəngilanda, Qubadlıda, Suqovuşanda, Şu-
şada, digər kənd və qəsəbələrimizdə dal-
ğalanmaqdadır. Ölkə başçısının dediyi kimi: 
Bayrağımız mübarizə əzmimiz, zəfər sorağı-
mız, istiqlaliyyət salnaməmizdir”.   

Səbuhi HƏSƏNOV

YAP Sədrinin müavini – Mərkəzi Aparatın rəhbəri Tahir Budaqov 
Türkmənistanın Azərbaycandakı səfiri ilə görüşüb

Türkmənistan Respublikasının Azərbaycandakı 
fövqəladə və səlahiyyətli səfiri Qurbanmammet 
Elyasovun təşəbbüsü ilə noyabrın 17-də Yeni 
Azərbaycan Partiyasının (YAP) Mərkəzi Aparatında 
səfirlə YAP Sədrinin müavini – Mərkəzi Aparatın 
rəhbəri Tahir Budaqov arasında görüş keçirilib.

Səfiri Azərbaycanda fəaliyyətə başlaması 
münasibətilə təbrik edən YAP Sədrinin müavini 
Tahir Budaqov onun Azərbaycan-Türkmənistan 
əlaqələrinin daha da genişləndirilməsinə, eləcə də 
iki ölkənin hakim partiyaları olan Yeni Azərbaycan 
Partiyası ilə Türkmənistan Demokratik Partiyası 
(TDP) arasında münasibətlərin inkişafına töhfə 
verəcəyinə inamını ifadə edib. Tahir Budaqov 
qeyd edib ki, xalqlarımızın dərin tarixi köklər, or-
taq dil, din və mədəniyyət ilə bir-birinə bağlı olma-
sı iki dövlət arasında münasibətlərin daha yüksək 
səviyyəyə qaldırılmasına əlverişli zəmin yara-
dır. Azərbaycan-Türkmənistan əməkdaşlığının 
genişləndirilməsində dövlət başçıları səviyyəsində 
qarşılıqlı səfərlərin rolundan, ümummilli lider 
Heydər Əliyevin və Prezident İlham Əliyevin 
münasibətlərin inkişafına verdikləri önəmdən bəhs 
edən Tahir Budaqov iki ölkənin beynəlxalq aləmdə 
bir-birinin milli maraqlarını dəstəklədiyini bildi-
rib. Türkmənistanın bu yaxınlarda Türk Dövlətləri 
Təşkilatına (TDT) müşahidəçi üzv olmasının 
əhəmiyyətini xüsusi vurğulayan YAP Sədrinin mü-
avini qeyd edib ki, YAP və TDP hakim partiyalar 
olaraq qarşılıqlı əlaqələri inkişaf etdirməklə hər iki 
xalqın mənafelərinə xidmət edən dövlətlərarası 
münasibətlərin inkişafına öz töhfəsini verə bilər.

Öz növbəsində təbrikə görə təşəkkürünü 
bildirən səfir Qurbanmammet Elyasov özünə ya-

xın, doğma bildiyi Azərbaycanda səfir kimi çalış-
maqdan məmnunluğunu ifadə edib. Müdrik dövlət 
xadimi Heydər Əliyevin siyasətini uğurla davam 
etdirən Prezident İlham Əliyevin beynəlxalq arena-
da yüksək nüfuz və hörmət sahibi olduğunu vurğu-
layan səfir son illərdə Azərbaycan-Türkmənistan 
əlaqələrinin sürətlə inkişaf etdiyini, bu prosesdə 
iki ölkənin liderləri arasında münasibətlərin xüsu-
si rol oynadığını söyləyib. O qeyd edib ki, Xəzər 
dənizindəki iki ölkə sərhədində yerləşən “Dostluq” 
neft-qaz yatağının birgə işlənməsi də yüksələn 
əlaqələrin göstəricisidir. Səfir əlavə edib ki, siya-
si əlaqələrin inkişafı ilə yanaşı, iki ölkə arasında 

ticarət dövriyyəsinin artırılmasına, mədəni, huma-
nitar sahələrdə əməkdaşlığın genişləndirilməsinə 
ehtiyac var.

Görüşdə qarşılıqlı maraq doğuran bir sıra digər 
məsələlər də müzakirə olunub.

Sonda qarşılıqlı olaraq xatirə hədiyyələri 
təqdim edilib.

Qeyd edək ki, görüşdə Türkmənistanın 
Azərbaycandakı səfirliyinin birinci katibi Sultan 
Açılov da iştirak edib.

“Xalq qəzeti”

